Улсын Их Хурлын 2016 оны намрын ээлжит чуулганы

Төрийн байгуулалтын байнгын хорооны 2017 оны 02 дугаар 

сарын 07-ны өдөр /Мягмар гараг/-ийн хуралдааны гар тэмдэглэл

Байнгын хорооны дарга Н.Энхболд ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 19 гишүүнээс 11 гишүүн ирж, 57,8 хувийн ирцтэйгээр Төрийн ордны “В” танхимд 14 цаг 31 минутад эхлэв.


Чөлөөтэй:  Б.Жавхлан, Б.Наранхүү, Н.Цэрэнбат, Д.Лүндээжанцан, Д.Эрдэнэбат, Ж.Эрдэнэбат;


Тасалсан: Ж.Батзандан, Д.Сумъяабазар.


 Нэг.Зөвлөлдөх санал асуулгын тухай хуулийн төсөл /эцсийн хэлэлцүүлэг/

Хуралдаанд Легитимус төрийн бус байгууллагын гишүүн, хуульч  Ж.Нарантуяа, хуульч Н.Лувсанжав нар оролцов.

Хэлэлцэж буй асуудалтай холбогдуулан Төрийн байгуулалтын байнгын хорооны ажлын албаны ахлах зөвлөх Л.Өлзийсайхан, зөвлөх Б.Батдэлгэр нар байлцав.

Хуулийн төслийн эцсийн хэлэлцүүлэгтэй холбогдуулан Улсын Их Хурлын гишүүн Г.Занданшатар редакцын шинж чанартай саналыг протоколд тусгаж Байнгын хорооны танилцуулгад тусгуулах тухай санал хэлэв.

Легитимус төрийн бус байгууллагын гишүүн, хуульч Ж.Нарантуяа, Төрийн байгуулалтын байнгын хорооны ажлын албаны ахлах зөвлөх Л.Өлзийсайхан нар тайлбар хийв.

Улсын Их Хурлын гишүүн Д.Тогтохсүрэн санал хэлэв.

Байнгын хорооноос гарах танилцуулгыг Улсын Их Хурлын гишүүн Б.Ундармаа Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 14 цаг 44 минутад хэлэлцэж дуусав.


Хоёр. Үндэсний их баяр наадмын тухай хуульд нэмэлт, өөрчлөлт оруулах тухай хуулийн төсөл, хамт өргөж мэдүүлсэн Үндэсний их баяр наадмын тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төсөл /анхны хэлэлцүүлэг/

Хуралдаанд Монголын Үндэсний сурын холбооны Ерөнхий нарийн бичгийн дарга Б.Хүрэлбаатар оролцов.

Хэлэлцэж буй асуудалтай холбогдуулан Төрийн байгуулалтын байнгын хорооны ажлын албаны ахлах зөвлөх Л.Өлзийсайхан, зөвлөх Э.Баярмаа нар байлцав.


Хуулийн төслийн анхны хэлэлцүүлэгтэй холбогдуулан Улсын Их Хурлын гишүүдээс зарчмын зөрүүтэй санал гараагүй болно.



Улсын Их Хурлын гишүүн Н.Энхболдын гаргасан хуулийн төслийг анхны хэлэлцүүлгээр нь батлуулах горимын саналыг дэмжье гэсэн санал хураалт явуулъя. 

100 хувийн саналаар горимын санал дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн О.Баасанхүү Улсын Их Хурлын чуулганы нэгдсэн хуралдаанд танилцуулахаар тогтов.


Уг асуудлыг 14 цаг 47 минутад хэлэлцэж дуусав.

Гурав.”Монгол Улсын Их Хурлын 2017 оны хаврын ээлжит чуулганаар хэлэлцэх асуудлын тухай” Улсын Их Хурлын тогтоолын төсөл.

Хэлэлцэж буй асуудалтай холбогдуулан Төрийн байгуулалтын байнгын хорооны ажлын албаны ахлах зөвлөх Л.Өлзийсайхан, зөвлөх Э.Баярмаа нар байлцав.


Тогтоолын төслийг Байнгын хорооны дарга Н.Энхболд уншиж танилцуулав.


Тогтоолын төсөлтэй холбогдуулан Улсын Их Хурлын гишүүдээс асуулт болон санал гараагүй болно.
Н.Энхболд:  -”Монгол Улсын Их Хурлын 2017 оны хаврын ээлжит чуулганаар хэлэлцэх асуудлын тухай” Улсын Их Хурлын тогтоолын төслийг чуулганы нэгдсэн хуралдаанд оруулж батлуулах нь зүйтэй гэсэн саналыг дэмжье гэсэн хураалт явуулъя.

100 хувийн саналаар санал дэмжигдлээ.
Байнгын хорооноос гарах санал, дүгнэлтийг Улсын Их Хурлын гишүүн Н.Энхболд Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 31 минут үргэлжилж, ирвэл зохих 19 гишүүнээс 11 гишүүн ирж 57,8 хувийн ирцтэйгээр 15 цаг 01 минутад өндөрлөв.

Тэмдэглэлтэй танилцсан:
ТӨРИЙН БАЙГУУЛАЛТЫН БАЙНГЫН ХОРООНЫ ДАРГА






 Н.ЭНХБОЛД

Тэмдэглэл хөтөлсөн:
ПРОТОКОЛЫН АЛБАНЫ ШИНЖЭЭЧ








Б.БАТГЭРЭЛ
УЛСЫН ИХ ХУРЛЫН 2016 ОНЫ НАМРЫН ЭЭЛЖИТ ЧУУЛГАНЫ

ТӨРИЙН БАЙГУУЛАЛТЫН БАЙНГЫН ХОРООНЫ 2017 ОНЫ

02 ДУГААР САРЫН 07-НЫ ӨДРИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ


Н.Энхболд: -Байнгын хорооны гишүүдийнхээ энэ өдрийн амар, амгаланг айлтгая. Гишүүдийн ирц бүрдсэн байна. Тийм учраас Төрийн байгуулалтын байнгын хорооны 2017 оны 2 дугаар сарын 7-ны өдрийн хуралдааныг нээе.

Манай Байнгын хороонд хоёр шинэ гишүүн өөр Байнгын хороодоос орж ирсэн байгаа. Занданшатар гишүүн, Тогтохсүрэн гишүүн хоёр. Шинэ гишүүд идэвхтэй ирсэн учраас ирц хурдан бүрдчих шиг боллоо. Хоёр гишүүндээ энэ хамт олон дотор орж ирж туршлагаа хуваалцаж хамтарч ажиллах гэж байгаад баяр хүргэе.

Өнөөдрийн Байнгын хорооны хуралдаанаар хэлэлцэх асуудлуудыг танилцуулъя.

1.Зөвлөлдөх санал асуулгын тухай хуулийн төсөл. Их Хурлын гишүүн Занданшатар нарын 30 гишүүн санаачилж өнгөрсөн оны 12 сарын 26-ны өдөр өргөн мэдүүлсэн. Эцсийн хэлэлцүүлэг явагдана.

2.Үндэсний их баяр наадмын тухай хуульд нэмэлт, өөрчлөлт оруулах тухай хуулийн төсөл, түүнтэй хамт өргөж мэдүүлсэн Үндэсний их баяр наадмын тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төсөл. Баасанхүү гишүүн өнгөрсөн оны 12 сарын 1-ний өдөр өргөн мэдүүлсэн. Анхны хэлэлцүүлэг байгаа.

3.Монгол Улсын Их Хурлын 2017 оны хаврын ээлжит чуулганаар хэлэлцэх асуудлын тухай Улсын Их Хурлын тогтоолын төсөл байгаа. 

Хэлэлцэх асуудалтай холбогдуулж санал хэлэх гишүүд байна уу?

Манай Байнгын хорооны гишүүний төрсөн өдөр болж байгаа юм байна. Баасанхүү гишүүндээ Байнгын хорооны гишүүдийн нэрийн өмнөөс хамгийн сайн сайхан бүхнийг хүсэн ерөөе. Таны ажил үйлс өөдрөг байх болтугай.

Хэлэлцэх асуудалд санал байхгүй бол хэлэлцэх асуудлаа баталъя.

Хэлэлцэх асуудалдаа оръё.

Нэг.Зөвлөлдөх санал асуулгын тухай хуулийн төсөл, эцсийн хэлэлцүүлэг явуулъя.

Ажлын хэсэгт Легитимус гэж төрийн бус байгууллагын гишүүн, хуульч  Ж.Нарантуяа, хуульч Н.Лувсанжав мөн тэр байгууллагын гишүүн. Манай ажлын дэд хэсэгт орж ажилласан ийм хуульчид байгаа.

Дэгийн ухай хуулийн 23.1.2-т эцсийн хэлэлцүүлгийн үед ямар тохиолдолд санал хураалгах вэ гэдэг заалт байгаа. 23.1-д нэгдсэн хуралдаанаар анхны хэлэлцүүлэг явуулах үед төслийн зарим зүйл, заалтыг гүйцээн боловсруулах чиглэл хуралдаан даргалагчаас өгсөн, хуралдааны эцсийн хэлэлцүүлэгт бэлтгэх явцад төслийн зарим зүйл, заалт хоорондоо эсхүл мөрдөж байгаа хууль, тогтоомжтой зөрчилдсөн нөхцөл байдал тогтоогдсон эсхүл Хууль зүйн байнгын хороо ийм санал, дүгнэлтийг дэмжсэн бол. Мөн нэгдсэн хуралдааны анхны хэлэлцүүлгээр санал хурааж шийдвэрлэсэн боловч уг асуудлаар Байнгын хорооны хуралдаанд оролцсон гишүүдийн гуравны хоёроос доошгүй нь дахин санал хураалгах шаардлагатай гэж үзсэн; 23.2-т зааснаас бусад үндэслэлээр нэгдсэн хуралдааны анхны хэлэлцүүлгээр дэмжигдсэн саналыг өөрчлөх буюу хүчингүй болгох санал, дүгнэлт гаргахыг хориглоно гэж заасан байгаа.

Төслийг эцсийн хэлэлцүүлэгт бэлтгэсэн талаархи танилцуулга, төсөл, анхны хэлэлцүүлгээр дэмжигдсэн саналыг тусгасан хувилбаруудыг тараасан байгаа.

Хуулийн төсөлтэй холбогдуулж санал хэлэх гишүүд байна уу?

Санал гаргах гишүүн байна уу?

-Занданшатар гишүүн.

Г.Занданшатар:  -Ажлын хэсгээс, Байнгын хорооноос хянаж үзээд редакцын шинж чанартай протоколд тусгах санал байгаа юм байна. 

Төслийн 10.4 дүгээр зүйл шинэчлэн найруулагдсанаас шалтгаалаад статистикийн байгууллага хөндлөнгийн хараат бус мэргэжлийн байгууллагаар гүйцэтгүүлж болохыг сонгон шалгаруулалтыг хариуцах болсон учраас Зөвлөлдөх зөвлөлийн 8.12-ыг хасахгүй бол энэ 10.4-тэйгээ зөрчилдөж байгаа юм байна.

Н.Энхболд:  -Бичгээр өгсөн зарчмын зөрүүтэй санал хаана байна вэ. Санал хураалгах?

Г.Занданшатар:  -Редакцын санал.

Н.Энхболд:  -Гэхдээ энэ чинь Байнгын хорооны санал, дүгнэлтэд ороод хураагдаж таарна шүү дээ.

Г.Занданшатар: -Зөвлөлдөх зөвлөлийн чиг үүрэг дотор.

Н.Энхболд:  -Томьёолоод өгчих. Найдвартай нь дээр, тэгээд санал хураагаад хасаад гуравны хоёроороо дэмжээд явчихъя. Уг нь бол автоматаар хасагдах ёстой юм л даа, түрүүчийн чуулганы хуралдаан дээр энэ талаар бичээд ирүүлчихсэн байсан бол хасагдчих байсан юм. Гэхдээ яах вэ, хэдүүлээ баталгаатай хийчихье. Одоо бичээд өгчих.

-Нарантуяа, Лувсанжав дарга бичсэн юм байна уу, аваад ир.

Түрүүн анхдугаар хэлэлцүүлэг явах үеэр зарчмын зөрүүтэй нэг санал гараад тэр дэмжигдсэн байгаа. Түүнтэй холбогдоод 10.4 дүгээр заалт шинэчлэн найруулснаас шалтгаалан 8.12.2-ыг бүхэлд нь хасах гэсэн Занданшатар гишүүний санал ирсэн байна. Энэ чинь эхлээд.

Эцсийн хэлэлцүүлэг явж байгаа учраас эхлээд энэ зарчмын зөрүүтэй саналаараа.

-Нарантуяа.

1 дүгээр микрофон өгчихөөрэй.

Ж.Нарантуяа:  -Ажлын хэсэг. Энэ яг зарчмын зөрүүтэй саналын томьёолол бас биш байгаа юм. Гэхдээ зарчмын зөрүүтэй саналын томьёолол болохоор Байнгын хорооны гуравны хоёроор явдаг болохоор, энэ техникийн яг цэвэр, дотроо уялдаа холбоог хангах үүднээсээ юм чинь Байнгын хорооны дүгнэлтдээ оруулаад нийт гишүүдэд тараахдаа энэ заалтыг ерөөсөө хасаад оруулах нь техникийн талаасаа илүү зөв болов уу. Зарчмын зөрүүтэй саналын томьёолол гэхээр дахиж санал хураах бол чуулган дээр бас гуравны хоёр гээд ингээд давхар, давхар юм болчих вий гэж болгоомжлоод байна.

Н.Энхболд:  -Чуулган дээр бас гуравны хоёр байгаа бил үү?

Саяын ажлын хэсгээс гарч байгаа санал энэ хуультай зөрчилдөх үү? Өлзийсайхан зөвлөх микрофондоо хэлчих. Түрүүн би хэлсэн, уг нь энэ автоматаар хасагдаад л явчих юм л даа.

Л.Өлзийсайхан:  -Энийг Тамгын газрын зохих төвшний удирдлагуудтай, хэлтсийн дарга, мөн Хууль зүйн асуудал хариуцсан нарийн бичгийн дарга нартай ярьсан байгаа. Хуралдааны тэмдэглэлдээ тусгуулаад ингээд явчих юм бол редакцын, техник гэдгээр авах боломжтой гэж бас хэлсэн байгаа.

Н.Энхболд:  -Тэгвэл тэмдэглэлдээ тусгачихъя. Энийг санал хураалгахаа болилоо. 

Өөр саналтай гишүүн байна уу?

-Тогтохсүрэн гишүүн.

Д.Тогтохсүрэн:  -Баярлалаа. Байнгын хорооны дарга, гишүүдийнхээ өдрийн амгаланг айлтгая. Би нэг зүйл тодруулъя. Энэ дүгнэлт дээр, эртээд Баасанхүү гишүүний саналаар байх аа. Санхүүжилт дээр бусад гэдгийг хасчихсан. Зөвхөн улсын болон орон нутгийн төсөв гээд оруулчихсан. Тэгэхээр одоо нэг ийм юм байгаа юм, бид нарын хэлэлцэх ёстой Зөвлөлдөх санал асуулгын хуулиар хэлэлцүүлэг явуулах ёстой нэг гол асуудал бол орон нутгийн хөгжлийн сангийн хөрөнгөөр хийх ажлын иргэдээс санал авах ажил байгаа юм. Тэгэхээр яах вэ гэхээр, одоо Сангийн яаман дээр хэрэгжиж байгаа Дэлхийн банкны Тогтвортой амьжиргаа төслөөр энэ хэлэлцүүлгийг зохион байгуулдаг байхгүй юу.

Одоо Тогтвортой амьжиргаа төслийг орон нутгийн хөгжлийн сантай уяад өгчихсөн байхгүй юу. Сайн хэрэгжүүлж байгаа бол илүү мөнгөө аваад яваад байна. Үүний хэлэлцүүлэг нь олон улсын байгууллагын санхүүжилт гэх үү, энэ чинь Тогтвортой амьжиргаа төслийн санхүүжилтээр хийгддэг байхгүй юу. Тэгэхээр бусдыг хасчихаар  энэ яаж явах вэ гээд. Одоо орон нутагт амьдрал дээр байгаа зүйл л дээ.


Н.Энхболд:  -Одоо тэр Дэлхийн байгууллага, бусад байгууллагуудын хөрөнгө мөнгөөр хийж байгаа асуудлууд бол манай хуульд хамаагүй. Энэ Зөвлөлдөх санал асуулгын тухай хуулийн дагуу явж байгаа санал асуулгууд биш. Төслийнхөө хүрээнд тэр саналууд нь гарч ирээд тэндээ ямар санал барина вэ, тэр нь хуралдаа хүрэгдээд шийдэгдээд явж байх асуудал. Угаасаа энэ хуулийг гарахаас өмнө явж ирж байсан зүйлүүд. Ганцхан одоо тэр санал асуулгаа л Зөвлөлдөх санал асуулгын тухай хуулийн дагуу явуулж байгаа санал асуулга гэж ярьж болохгүй. Хэлэлцүүлэг нь явна биз, мөнгөө зарна биз. Гарсан дүнгээ тэр орон нутаг өөрийнхөө хэмжээнд. Ер нь бол үүний түрүүчийн хэлэлцүүлгүүдээр бид нар энэ бол төрийн бодлогын, төрийн шийдвэрийн үндэс болох ийм агуулгатай санал асуулга. Үүнийг хөндлөнгийн ямар нэгэн байгууллагын зардал мөнгөөр явуулна гэдэг нь өөрөө бас тойруу утгаар ч юм уу ямар нэгэн лобби, бусад сонирхлоор зөрчилдөх ийм зүйл үүсэж магадгүй гэж зориуд ярьж байгаад санал хураагдаад хасагдсан юм. Тэгэхээр одоо бол яг энэ хуулийн дагуу явж байгаа зөвлөлдөх санал асуулгын санхүүжилт бол зөвхөн улсын төсвөөс юм уу орон нутгийн төсвөөр явна гэж ойлголцсон.


-Занданшатар гишүүн. Эцсийн хэлэлцүүлэг дээр ч олон асуудаггүй юм даа.


Г.Занданшатар:  -Энэ хуулийн төсөл дээр ажилласан ажлын хэсэг, Байнгын хорооны гишүүддээ бас талархал илэрхийлье. Хуулийг нэлээн сайн ажиллаж боловсронгуй болгосон Төрийн байгуулалтын байнгын хорооны ажлын хэсэгтээ.


Саяын энэ санхүүжилтийн асуудал дээр бол Швейцарын Хөгжлийн агентлаг энэ орон нутгийн хөгжлийн санг улсын төсөвт санхүүжүүлдэг юм билээ. Тэр хүрээндээ Иргэдийн оролцоо, Тогтвортой амьжиргаа төсөл хоёр хамтраад иргэдийн оролцоо гэсэн юм хэрэгжүүлэх ёстой. Хотод болохоор чек листээр санал авсан болоод л формальный болгочихсон. Энийг нь үүнтэйгээ уялдуулаад өгчихвөл их зүгээр гэж тэр байгууллагууд тэгээд байсан. Тэгэхээр тэрийг нь Төсвийн хуулийн дагуу энийг зохион байгуулах гэдэг юм уу, тэр дээр нэг гарц олох арга байдаг юм болов уу, яадаг юм бол. Тэр нь бүрмөсөн хориглогдчихвол жишээлбэл.


Н.Энхболд:  -Тийм санал асуулгууд явж болно шүү дээ. Би хэлсэн, тэр бол энэ хуулийн дагуу явж байгаа санал асуулга биш ээ гэж ойлгоод тэгээд тэрийгээ явуулах хэрэгтэй болно.


-Өөр?


Байхгүй байна. Дууслаа.


Тэгвэл Зөвлөлдөх санал асуулгын тухай хуулийн төслийн эцсийн хэлэлцүүлгийг Байнгын хороогоор хийж дууслаа. 


Түрүүнд нь манайхаас хэн танилцуулж байлаа? Ундармаа гишүүн үргэлжлүүлж танилцуулаад дуусгачихъя.


Дараагийн асуудалдаа оръё.


Хоёр. Үндэсний их баяр наадмын тухай хуульд нэмэлт, өөрчлөлт оруулах тухай хуулийн төсөл, хамт өргөж мэдүүлсэн Үндэсний их баяр наадмын тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төслийн анхны хэлэлцүүлгийг явуулна.

Ажлын хэсэгт Монголын Үндэсний сурын холбооны Ерөнхий нарийн бичгийн дарга Хүрэлбаатар орж ирсэн байна.


Анхны хэлэлцүүлэг явж байна. Хууль санаачлагчаас асуулт асуух хүн байна уу?


-Байхгүй байна.


Зарчмын зөрүүтэй санал гаргах хүн бий юу? Одоогоор надад бичгээр ирсэн санал байхгүй байна.


-Санал байхгүй байна.


Нэгэнт зарчмын зөрүүтэй санал байхгүй бол би горимын санал гаргачихъя. Энэ  хуулийг анхны хэлэлцүүлгээр нь баталъя гэсэн горимын санал гаргаж байна.  Энэ саналыг дэмжье гэсэн санал хураалт явуулъя. 


Санал хураалт.


11 гишүүн оролцож 11 гишүүн дэмжиж, 100 хувийн саналаар дэмжигдлээ.


Үндэсний их баяр наадмын тухай хуульд нэмэлт, өөрчлөлт оруулах тухай хуулийн төсөл, түүнийг дагалдаж хамт өргөж мэдүүлсэн хуулийн анхны хэлэлцүүлгийг хийлээ.


Одоо Байнгын хорооны санал, дүгнэлтийг Баасанхүү гишүүн өөрөө танилцуулчих уу?


Энэ асуудлыг хэлэлцэж дууслаа. 


Хүрэлбаатар даргад баярлалаа.


Дараагийн асуудалдаа оръё.


Гурав.Монгол Улсын Их Хурлын 2017 оны хаврын ээлжит чуулганаар хэлэлцэх асуудлын тухай тогтоол гарах ёстой.

Чуулганы хуралдааны дэгийн тухай хуулийн 361 дэх хэсэгт Их Хурал шийдвэр гаргахаар хууль тогтоомжид заасан болон хууль хэрэгжүүлэхтэй холбогдсон аливаа зохион байгуулалтын шинжтэй асуудлын талаар хариуцсан байгууллагын эрх бүхий албан тушаалтан саналаа ирүүлсэн бол холбогдох Байнгын хороо хуралдаанаараа хэлэлцэж санал дүгнэлтээ шийдвэрийн төслийн хамт нэгдсэн хуралдаанд оруулна гэж заасан байж байгаа.

Ер нь Их Хурлын ээлжит чуулган дээр хэлэлцэх асуудлын жагсаалтыг гаргахдаа эхлээд холбогдох Байнгын хороодоор ярьдаг. Тэгээд Төрийн байгуулалтын байнгын хороон дээр нэгтгэгдэж саналаа бид нар оруулж байна. Их Хурлын тухай хуулийн 15.15.2 дахь хэсэгт заасны дагуу ээлжит чуулганаар хэлэлцэх асуудлын талаархи тогтоолын төслийг боловсруулсан. Хаврын ээлжит чуулганаар хэлэлцэх асуудлын талаар хууль санаачлагчдаас урьдчилсан санал авахад Ерөнхийлөгчөөс 5, Их Хурал дахь намын бүлгүүд, Байнгын хороодоос давхардсан тоогоор 94, нийт давхардсан тоогоор 99 хууль тогтоомжийн төслийн санал ирүүлсэн. Бид нар энэ тогтоолын төслийг боловсруулахдаа дараахь  зарчмыг баримтлаад төслүүдийг нэр зааж тусгаж байгаа. 

Нэгдүгээрт, хаврын ээлжит чуулганаар хэлэлцэн батлахаар хуульд тусгайлан заасан хууль тогтоолын төслүүд байж байгаа. Хуулиар заачихсан байдаг. Улсын Их Хуралд өргөн мэдүүлчихсэн байгаа эсхүл хэлэлцүүлгийн шатандаа байгаа төслүүдээс холбогдох Байнгын хороод нь эхний ээлжинд хэлэлцүүлэхээр санал болгосон хууль тогтоолын төслүүд орсон байгаа. Гуравдугаарт, Монгол Улсын Засгийн газрын 2016-2020 оны үйл ажиллагааны хөтөлбөр хэрэгжүүлэх шаардлагатай эрх зүйн орчин бүрдүүлэх чиглэлээр тэргүүн ээлжинд хэлэлцэх хууль, тогтоолын төслүүд гэж орсон байгаа. 

Хууль санаачлагчдаас ирүүлсэн саналаас аваад үзэхэд Монгол Улсын Ерөнхийлөгчөөс 5 төсөл ирсэн. Үүнээс 3 төсөл холбогдох Байнгын хороодоос нь хэлэлцүүлэхээр санал ирүүлээгүй 2 төсөл байгаа. Байнгын хороодоос ирүүлсэн саналтай давхацсан. Ингээд нийт 3 төслийг тогтоолын төсөлд тусгасан байгаа.

Улсын Их Хурал дахь МАН-ын бүлгээс 34 төсөл ирснээс Байнгын хороодоос ирүүлсэн саналтай давхацсан 22 төсөл байгаа, холбогдох Байнгын хороодоос нь хэлэлцүүлэхээр санал ирүүлээгүй 10 төсөл байгаа, батлагдсан 2 төсөл байгаагаас 21 төслийг тогтоолын төсөлд тусгасан байгаа. Их Хурал дахь Ардчилсан намын бүлгээс 27 төсөл ирсэн. Үүнээс Их Хуралд өргөн мэдүүлээгүй 22 төсөл байгаа. Бид нар өргөн мэдүүлээгүй төслийг оруулах бололцоо байхгүй. Өргөн мэдүүлсэн 5 төслөөс Байнгын хороодоос нь ирүүлсэн саналтай давхацсан 3, холбогдох Байнгын хороодоос нь хэлэлцүүлэхээр санал ирүүлээгүй 2 төсөл байгаа. 5 төслийг тогтоолын төсөлд тусгасан байгаа.

Байнгын хороодоор нь аваад үзвэл Аюулгүй байдлын байнгын хороо 2-ыг тусгасан байгаа, Байгаль орчин, хүнс, хөдөө аж ахуйн хорооноос 4 санал ирсэн, 3-ыг нь тусгасан, Нийгмийн бодлого, боловсрол, соёл, шинжлэх ухааны байнгын хорооноос 3 ирсэн, тусгасан. Өргөдлийн байнгын хорооноос 3, Улсын Их Хуралд өргөн мэдүүлээгүй хуулиуд байгаа тул тусгаагүй байгаа. Би Байнгын хорооноос оруулах гэж байгаа төслөө яриад байна шүү дээ. Төрийн байгуулалтын байнгын хорооноос 3 ирсэн, тусгасан байгаа, Төсвийн байнгын хорооны 2 байгаа, тусгасан байгаа, Хууль зүйн байнгын хорооноос 9 ирсэн, үүнээс 8-ыг нь тусгасан. Эдийн засгийн байнгын хороо 7 ирснээс 6-г нь тусгасан байгаа.

Их Хурлын гишүүн Баасанхүү, Жавхлан нараас тусгайлсан санал ирүүлээгүй. Монгол Улсын Засгийн газраас албан бичгээр тусгайлсан санал ирүүлээгүй. Гэхдээ тогтоолын төсөлд тусгайлан заагаагүй боловч нийгэм, эдийн засгийн зайлшгүй харилцааг зохицуулах хууль, Улсын Их Хурлын бусад шийдвэрийн төслүүдийг чуулганаар хэлэлцүүлэх асуудлыг тухай бүрд нь шийдвэрлэж байхаар тогтоолын төсөлд тусгасан. Энэ зүйлүүдийг харгалзаж үзээд хавын чуулганаар 37 хууль, Их Хурлын бусад шийдвэрийн төслийг хэлэлцүүлэхээр Их Хурлын тогтоолыг боловсруулаад байна. Та бүхэнд тараасан байгаа.


Төсөлтэй холбогдуулж эхлээд асуух гишүүд байна уу?


-Нэрээ өгөөд байгаарай. Баасанхүү, Тогтохсүрэн.


Баасанхүү гишүүн асууя.


О.Баасанхүү:  -Би 12 сард байх аа, нэг хууль өргөн барьсан байгаа. Энэ юу вэ гэхээр Эрдэнэтийн хаалт, хөгжлийн сан болон Эрдэнэт хотын хөгжлийн сангийн Улсын Их Хурлын тогтоолын төсөл өргөн бариад Засгийн газарт чиглэл өгөх тухай. Энийг хаврын чуулганаар хэлэлцүүлье гэж уул нь бодоод байдаг. Аль Байнгын хороонд хуваарилагдсаныг бас мэддэггүй, ингээд орхигдчихоод байгаа юм л даа. Энийг хэрэв одоо санал гаргаад оруулаад энэ тогтоол дотор оруулах боломж бий юу гэж асуух гэсэн юм. Баярлалаа.


Н.Энхболд:  -Их Хуралд өргөн мэдүүлчихсэн юм уу?


Байнгын хорооноос огт санал ирээгүй байна, Баасанхүү гишүүн ээ? Та өөрөө аль Байнгын хороогоор орохыг нь бас мэдэхгүй байгаа юм. Ер нь Эдийн засгийн байнгын хороо хавиар болов уу гэж би бодож байна. Та Эдийн засгийн байнгын хороотойгоо яриад. Бид нар зайлшгүй шаардлагатай асуудлуудыг тухай, тухайн үед нь хэлэлцэх боломж бас тогтоолын төсөлд биччихсэн байгаа. Тэр үед нь ярьсан нь зөв байх гэж бодож байна.


-Тогтохсүрэн гишүүн асууя.


Д.Тогтохсүрэн:  -Баярлалаа. Хоёр хуулийн тухай ярих гэж байгаа юм. Нэгдүгээрт нь, Төрийн албаны хуулийн шинэчилсэн найруулгын төсөл бэлэн болсон. Бүрдүүлбэрийг нь Хууль тогтоомжийн хуулийн дагуу бүх бүрдүүлбэрийг нь хийгээд Их Хурлын Тамгын газар өгсөн байгаа. Их Хурлын Тамгын газар эрх зүйн дүгнэлт гаргасан. Энхболд дарга аа, нөгөөдөр л өргөн барих юм билээ, хугацаа өгнө гэсэн. Их Хурлын чуулганы хуралдааны завсраар. Өргөн баригдчих учраас энийг оруулчихъя. Төрийн албаны хууль. 33 дээр Төрийн албаны хуулийн нэмэлт, өөрчлөлт гэдгийн өмнө нь шинэчилсэн найруулга, дараа нь нэмэлт, өөрчлөлт гээд оруулчихвал болох болов уу гэж бодоод байх юм. Танаас энийг лавлах гэж байгаа юм.


Хоёр дахь нь, Хүн амын орлогын албан татварын тухай хуульд нэмэлт, өөрчлөлт оруулах хуулийн төсөл гээд 12 сарын 28-нд Чинзориг нарын, бид нар хэдэн гишүүн өргөн барьсан юм. Нөгөө амьжиргааны баталгаажих доод төвшин өөрчлөгдсөнтэй холбоотойгоор 180 байж байгаад 240 болсонтой холбоотойгоор. 240 мянга хүртэлх орлогыг татвараас чөлөөлөх их чухал ач холбогдолтой хуулийн төсөл байгаа юм. Энэ 12 сарын 28-нд өргөн баригдсан юм. Тэгээд чимээгүй болчхоод байгаа юм. Төсвийн байнгын хороо санал ирүүлээгүй юм байх даа. Хүн амын орлогын албан татварын тухай хуульд өөрчлөлт оруулах гэсэн ийм хууль байх ёстой юм. Чухал ач холбогдолтой юм.


Н.Энхболд:  -Санал, асуулт хоёр давхцаад явж байна. Ардын нам бүлэг дээр ярьсан юм болов уу? Төсвийн байнгын хорооноос Монгол Улсын нэгдсэн төсвийн 2018 оны төсвийн хүрээний мэдэгдэл, 2019, 2020 оны төсвийн төсөөллийн тухай хуулийн төсөл. Хоёрдугаарт, 2016 оны төсвийн гүйцэтгэл батлах тухай Их Хурлын тогтоолын төсөл. Засгийн газрын 2016 оны санхүүгийн нэгдсэн тайлан гэсэн хоёр хууль нэрээр, бусад гэсэн гурван юмтай ирсэн байна. Бодвол Байнгын хороон дээрээ тэрийг ярьж байгаад шаардлагатай гэж үзвэл оруулах байлгүй дээ, сүүлийн хуулийн хувьд.


Төрийн албаны тухай хуульд бол би угаасаа гишүүдийн барьсан хууль, Ерөнхийлөгчийн өргөн мэдүүлсэн хууль хоёрыг хамт хэлэлцүүлнэ гээд бодож байгаа. Бид нар ч урьд нь тэгээд ярьсан, төлөвлөсөн. Тийм учраас шинэчилсэн найруулга, нэмэлт, өөрчлөлтийг хамт бичээд явчихъя. Тэгээд оруулчихъя.


Гишүүд асуулт асууж санал хэлж дууслаа.


Би тогтоолын төсөл уншаад танилцуулчихъя.

МОНГОЛ УЛСЫН ИХ ХУРЛЫН ТОГТООЛ
Монгол Улсын Их Хурлын 2017 оны хаврын ээлжит 

чуулганаар хэлэлцэх асуудлын тухай
Монгол Улсын Их Хурлын тухай хуулийн 15 дугаар зүйлийн 15.2 дахь хэсгийг үндэслэн Монгол Улсын Их Хурлаас ТОГТООХ нь:
1.Монгол Улсын Их Хурлын 2017 оны хаврын ээлжит чуулганаар дараахь асуудлыг хэлэлцэхээр төлөвлөсүгэй: 
1/Монгол Улсын нэгдсэн төсвийн 2018 оны төсвийн хүрээний мэдэгдэл, 2019-2020 оны төсвийн төсөөллийн тухай хуулийн төсөл;
2/“Монгол Улсын 2016 оны төсвийн гүйцэтгэл батлах тухай” Монгол Улсын Их Хурлын тогтоолын төсөл, Монгол Улсын Засгийн газрын 2016 оны санхүүгийн нэгтгэсэн тайлан;
3/“Монгол Улсын эдийн засаг, нийгмийг 2018 онд хөгжүүлэх Үндсэн чиглэл батлах тухай” Монгол Улсын Их Хурлын тогтоолын төсөл;

    4/Монгол Улсын Үндсэн хуульд оруулах нэмэлт, өөрчлөлтийн төсөл;
5/Үндэсний төлбөрийн системийн тухай хуулийн төсөл;

6/Хөрөнгө оруулалтын банкны тухай хуулийн төсөл;

7/Авто замын тухай хуулийн шинэчилсэн найруулгын төсөл;

8/Усан замын тээврийн тухай хуулийн шинэчилсэн найруулгын төсөл;

9/Монгол Улсын иргэнд газар өмчлүүлэх тухай хуулийн шинэчилсэн найруулгын төсөл;

10/Гэр хорооллын хөгжлийн тухай хуулийн төсөл;
11/“Монгол Улсын статистикийн салбарыг 2016-2020 онд хөгжүүлэх дунд хугацааны хөтөлбөр батлах тухай” Монгол Улсын Их Хурлын тогтоолын төсөл;

12/“Төрөөс төмөр замын тээврийн талаар баримтлах бодлогын хэрэгжилтийг хангах тухай” Монгол Улсын Их Хурлын тогтоолын төсөл;
13/Зөрчлийн тухай хуулийн шинэчилсэн найруулгын төсөл;
14/Эрүүгийн хэрэг хянан шийдвэрлэх тухай хуулийн төсөл;


    15/Зөрчил шалган шийдвэрлэх тухай хуулийн төсөл;
16/Казиногийн тухай хуулийн төсөл;  
17/Улсын бүртгэлийн ерөнхий хуулийн шинэчилсэн найруулгын төсөл; 
18/Эд хөрөнгийн эрхийн улсын бүртгэлийн тухай хуулийн шинэчилсэн найруулгын төсөл; 
19/Иргэний улсын бүртгэлийн тухай хуулийн шинэчилсэн найруулгын төсөл;
20/Дотоодын цэргийн тухай хуулийн төсөл;

21/Монгол Улсын гадаад харилцааны тухай хуулийн төсөл;
22/Мэдээллийн аюулгүй байдлын тухай хуулийн төсөл;
23/Донорын тухай хуулийн шинэчилсэн найруулгын төсөл; 
24/Биеийн тамир, спортын тухай хуулийн шинэчилсэн найруулгын төсөл;
25/Залуучуудын хөгжлийг дэмжих тухай хуулийн төсөл;
26/Нялх, балчир хүүхдийн хоол, хүнсний бүтээгдэхүүний тухай хуулийн төсөл; 

27/Эх, олон хүүхэдтэй өрх толгойлсон эцэг, эхэд тэтгэмж олгох тухай хуулийн төсөл;
28/Хог хаягдлын тухай хуулийн шинэчилсэн найруулгын төсөл;
29/Мал, амьтны эрүүл мэндийн тухай хуулийн төсөл;
30/Малын генетик нөөцийн тухай хуулийн төсөл;
31/Баяжуулсан хүнсний тухай хуулийн төсөл;
32/Сонгогдсон болон томилогдсон төрийн өндөр албан тушаалтанд хүлээлгэх хариуцлагын тухай хуулийн төсөл;
33/Төрийн албаны тухай хуулийн шинэчилсэн найруулгын болон Төрийн албаны тухай хуульд нэмэлт, өөрчлөлт оруулах тухай хуулийн төсөл;

34/Шүүмжлэгчийн эрхийг хамгаалах тухай хуулийн төсөл;
35/бусад.
2.Хэлэлцүүлгийн шатанд байгаа болон энэ тогтоолын 1-д зааснаас бусад Монгол Улсын Ерөнхийлөгч, Монгол Улсын Засгийн газар, Монгол Улсын Их Хурлын гишүүдээс Улсын Их Хуралд өргөн мэдүүлсэн хууль, Улсын Их Хурлын бусад шийдвэрийн төслүүдийг Монгол Улсын Их Хурлын 2017 оны хаврын ээлжит чуулганаар хэлэлцүүлэх асуудлыг тухай бүрд шийдвэрлэж байхаар тогтоосугай.
3.Засгийн газрын үйл ажиллагааны хөтөлбөрийг хэрэгжүүлэхтэй холбогдсон хууль, Улсын Их Хурлын бусад шийдвэрийн төслийг хууль санаачлагчаас өргөн мэдүүлбэл хаврын ээлжит чуулганы хэлэлцэх асуудлын дараалалд оруулахыг Улсын Их Хурлын даргад зөвшөөрсүгэй.

4.Монгол Улсын Их Хурлын 2017 оны хаврын ээлжит чуулганаар хэлэлцэх асуудлын бэлтгэлийг хангахыг Монгол Улсын Засгийн газар /Ж.Эрдэнэбат/, Монгол Улсын Их Хурлын Байнгын хороод, Монгол Улсын Их Хурал дахь намын бүлэг болон Монгол Улсын Их Хурлын Тамгын газар /Ц.Цолмон/-т тус тус үүрэг болгосугай гэсэн ийм тогтоолын төсөл байна.
Тогтоолын төсөлтэй холбогдуулж асуух, санал хэлэх гишүүн байна уу?
-Алга байна.
Тэгвэл энэ тогтоолын төслийг дэмжиж чуулганы хуралдаанд орж хэлэлцүүлье гэсэн томьёоллоор сана хураалт явуулъя.
Санал хураалт.
11 гишүүн оролцож бүгд дэмжиж, 100 хувийн саналаар дэмжигдлээ.
Чуулганд санал, дүгнэлтийг би өөрөө танилцуулчихъя даа.
Сая хэлэлцсэн Зөвлөлдөх санал асуулгын тухай хуулийн хэлэлцэж эхлэх хугацааг ердийн журмаар гэдгээр тохироод. Тэмдэглэлдээ оруулъя. Ердийн журмаар байя гээд тохиръё. 3 сарын 1-ээс бараг мөрдөж эхлэх болов уу гэж бодож байна.
Өнөөдрийн хэлэлцэх асуудал дууслаа. Гишүүддээ баярлалаа, хуралдаан хаасныг мэдэгдье.

Бичлэг буулгасан:


ПРОТОКОЛЫН АЛБАНЫ ШИНЖЭЭЧ










Б.БАТГЭРЭЛ

